ԱՄՓՈՓԱԹԵՐԹ

««Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» ՀՀ օրենքի նախագծի
	1. Արդարադատության նախարարություն
	30.10.2025թ.

	
	N /27.1/48263-2025

	««Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը՝ 

1. Նախագծի 1-ին հոդվածով նախատեսվում է «Զինվորական ծառայության և զինծառայողի կարգավիճակի մասին» օրենքի (այսուհետ՝ Օրենք) 33-րդ հոդվածի 2-րդ մասում ուժը կորցրած ճանաչել վեցերորդ նախադասությունը, սակայն նկատի ունենալով «Նորմատիվ իրավական ակտերի մասին» օրենքի 33-րդ հոդվածի 1-ին մասի 2-րդ կետի կարգավորումը անհրաժեշտ է համապատասխան փոփոխությունը նախատեսել տվյալ նախադասությունը հանելու միջոցով։
	Ընդունվել է
Կատարվել է փոփոխություն:



	2. Նախագծի 2-րդ հոդվածով նախատեսվում է Օրենքի 38-րդ հոդվածի 1-ին մասի 7-րդ կետում «հոդվածի 7-րդ մասով նախատեսված» բառերը փոխարինել «հոդվածով սահմանված կարգով անընդմեջ երեք անգամ իրականացված ատեստավորումների արդյունքներով հավելավճար ստանալու կամ հավելավճարի հաշվարկումը շարունակելու իրավունք ձեռք չբերելու» բառերով, իսկ Նախագծի 3-րդ հոդվածի համաձայն՝ Օրենքի 40-րդ հոդվածի 1-ին մասի 3-րդ կետում «47-րդ հոդվածի 7-րդ մասով» բառերը փոխարինել «38-րդ հոդվածի 1-ին մասի 7-րդ կետով» բառերով:
Այս առումով հարկ ենք համարում անդրադառնալ հետևյալ իրավակարգավորումներին՝
Օրենքի 38-րդ հոդվածի 1-ին մասի 4-րդ կետի համաձայն՝ պայմանագրային զինծառայողը նշանակվում է ցածր պաշտոնի` սույն օրենքի 47-րդ հոդվածի 7-րդ մասով նախատեսված դեպքում։

Օրենքի 40-րդ հոդվածի 1-ին մասի 3-րդ կետի համաձայն՝ պայմանագրային զինծառայողը զինվորական պաշտոնից ազատվում է` սույն օրենքի 47-րդ հոդվածի 7-րդ մասով նախատեսված դեպքում կամ կարգապահական տույժի կարգով, իսկ ռազմական դրության ժամանակ՝ նաև իր ծառայողական պարտականությունների կատարման մեջ թերանալու դեպքում։

Օրենքի 47-րդ հոդվածի 7-րդ մասի համաձայն՝ ատեստավորման արդյունքներով հավելավճար ստանալու կամ հավելավճարի հաշվարկումը շարունակելու իրավունք ձեռք չբերած պայմանագրային զինծառայողը կարող է կրկնակի ատեստավորում անցնելու համար դիմել տարեկան ոչ ավելի, քան երկու անգամ, որի արդյունքներով հավելավճար ստանալու իրավունք ձեռք բերելու դեպքում հավելավճարը հաշվարկվում է այդ իրավունքը ձեռք բերելու օրվանից: Ընդ որում, սույն հոդվածի 1-ին մասով նախատեսված կարգում կարող է հավելավճար ստանալու կամ հավելավճարի հաշվարկումը շարունակելու իրավունք ձեռք չբերած պայմանագրային զինծառայողի համար սահմանվել ատեստավորումը վերահանձնելու հնարավորություն, որի արդյունքներով հավելավճար ստանալու իրավունք ձեռք բերելու դեպքում հավելավճարը հաշվարկվում է այդ իրավունքը ձեռք բերելու օրվանից:

Վերոգրյալ իրավակարգավորումների վերլուծությունից պարզ է դառնում, որ նույն հանգամանքը առաջացնում է երկու տարբեր իրավական հետևանք՝ պաշտոնի իջեցում և պաշտոնից ազատում։

Կարգավորումները ակնհայտորեն հանգեցնում են իրավական անորոշության, քանի որ նույն իրավական հիմքը՝ այս դեպքում ատեստավորման արդյունքում սահմանված իրավունքը ձեռք չբերելը չի կարող առաջացնել միաժամանակ երկու տարբեր և նույնիսկ միմյանցից էապես տարբերվող և անհամաչափ իրավական հետևանքներ։ 

Երբ նույն իրավական փաստը Օրենքում հիմք է հանդիսանում և՛ կարգապահական մեղմ միջոցի՝ պաշտոնի իջեցման, և՛ առավել խիստ միջոցի՝ պաշտոնից ազատման համար, ապա դրանով խախտվում են նաև իրավական հստակության, կանխատեսելիության սկզբունքները, որոնք բխում են ոչ միայն Սահմանադրությունից, այլև իրավունքի գերակայության ընդհանուր սկզբունքներից։

Միևնույն ժամանակ, Օրենքը չի սահմանում հստակ չափորոշիչներ կամ իրավական ուղենիշներ՝ տարբերակելու համար, թե որ հանգամանքներում պետք է կիրառել համապատասխան հետևանքներից որևէ մեկը, ինչը հանգեցնում է որոշումների ընդունման գործընթացում կամայական մոտեցումների հավանականության։

Այս առումով անհրաժեշտ է հաշվի առնել նաև «Նորմատիվ իրավական ակտերի մասին» օրենքի 13-րդ հոդվածի 8-րդ մասի կարգավորումը համաձայն որի՝ նորմատիվ իրավական ակտերում բացառվում են իրավական նորմերի անհիմն կրկնությունները և ներքին հակասությունները:

Ուստի, վերոգրյալով պայմանավորված անհրաժեշտ է վերանայել և համակարգել Օրենքի համապատասխան հոդվածներում ամրագրված իրավական հետևանքները՝ խուսափելու համար նույն իրավական հիմքի բազմակի և անհամաչափ կիրառությունից։

Անդրադառնալով Նախագծի 3-րդ հոդվածով նախատեսված փոփոխությանը հարկ ենք համարում նշել, որ ատեստավորման հետ կապված հիմնական կարգավորումները ամրագրված են Օրենքի 47-րդ հոդվածում, մասնավորապես՝ դրա 7-րդ մասում, որտեղ կարգավորվում են պայմանագրային զինծառայողների ատեստավորման գործընթացը և հավելավճար ստանալու իրավունքի ստացման կամ չստանալու պայմանները, այդ թվում՝ կրկնակի ատեստավորման կարգը և հավելավճարի հաշվարկման հիմքերը։

Հաշվի առնելով վերոգրյալը, ինչպես նաև այն հանգամանքը, որ առաջարկվող փոփոխության վերաբերյալ բացակայում են պատշաճ հիմնավորումներ, անհասկանալի է տվյալ կարգավորման անհրաժեշտությունը։
	Ընդունվել է ի գիտություն
«Զինվորական ծառայության և զինծառայողի կարգավիճակի մասին» օրենքի 38-րդ հոդվածը նախատեսում է զինծառայողին ցածր զինվորական պաշտոնի նշանակելիս դեպքերը, միաժամանակ՝ զինծառայողը կարող է չհամաձայնվել նշանակվելու ցածր պաշտոնի, որի համար էլ օրենքի 40-րդ հոդվածի 1-ին մասի 3-րդ կետում նախատեսվում է նաև համապատասխան պաշտոնից ազատելու դեպքում օրենքի 4-րդ հոդվածի 1-ին մասում նշված ժամկետով կադրերի տրամադրության տակ թողնելը: Այնուամենայնիվ, հստակեցման նպատակով նախագծի 3-րդ հոդվածում կատարվել է լրացում:

Չի ընդունվել
«Զինվորական ծառայության և զինծառայողի կարգավիճակի մասին» օրենքի 47-րդ հոդվածը չի վերաբերում զինվորական պաշտոնի նշանակման կամ ազատման հիմքերին, որի կապակցությամբ համապատասխան կարգավորումները սահմանվում են օրենքի 38-րդ և 40-րդ հոդվածներում:



	3. Օրենքի 47-րդ հոդվածի 3-րդ մասի համաձայն՝ Օրենքով սահմանված զինվորական պաշտոնների յուրաքանչյուր խմբում նախատեսված և մարտական խնդիրների իրականացման, պլանավորման կամ վերահսկման գործառույթներ ունեցող կամ այդպիսի գործառույթներ չունեցող պաշտոն առաջին անգամ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողները ենթակա են ատեստավորման պաշտոնն զբաղեցնելու օրվանից ոչ շուտ, քան երեք ամիս հետո, և ոչ ուշ, քան չորրորդ ամիսը լրանալու օրը, որի արդյունքներով հավելավճար ստանալու իրավունք ձեռք բերելու դեպքում հավելավճարը հաշվարկվում է պաշտոնի նշանակման օրվանից: Սույն մասով սահմանված կարգով ատեստավորման ենթակա է նաև սույն օրենքի 33-րդ հոդվածի 4-րդ մասի համաձայն նոր պայմանագիր կնքած և մարտական խնդիրների իրականացման, պլանավորման կամ վերահսկման գործառույթներ ունեցող կամ այդպիսի գործառույթներ չունեցող պաշտոնի նշանակված պայմանագրային զինծառայողը՝ անկախ այն հանգամանքից, որ համապատասխան պաշտոնը պայմանագրային զինծառայողն զբաղեցնում է առաջին անգամ, թե ոչ:

Նախագծի 4-րդ հոդվածի համաձայն նախատեսվում է Օրենքի 47-րդ հոդվածի 3-րդ մասը շարադրել հետևյալ խմբագրությամբ՝ «3. Սույն օրենքի 33-րդ հոդվածի 4-րդ մասի համաձայն կրկին պայմանագրային զինվորական ծառայություն անցնելու համար նոր պայմանագիր կնքած և մարտական խնդիրների իրականացման, պլանավորման կամ վերահսկման գործառույթներ ունեցող կամ այդպիսի գործառույթներ չունեցող զինվորական պաշտոնի նշանակված սպայական, ենթասպայական կամ շարքային կազմի զինծառայողը կամ մարտական խնդիրների իրականացման, պլանավորման կամ վերահսկման գործառույթներ չունեցող զինվորական պաշտոն զբաղեցնող և մարտական խնդիրների իրականացման, պլանավորման կամ վերահսկման գործառույթներ ունեցող զինվորական պաշտոնի նշանակված զինծառայողը, ինչպես նաև սպայական կազմի զինվորական պաշտոնի նշանակված ենթասպայական կամ շարքային կազմի զինծառայողը ենթակա է պարտադիր ատեստավորման պաշտոնն զբաղեցնելու օրվանից ոչ շուտ, քան երկու ամիս հետո, և ոչ ուշ, քան չորրորդ ամիսը լրանալու օրը, որի արդյունքներով հավելավճար ստանալու իրավունք ձեռք բերելու դեպքում հավելավճարը հաշվարկվում է այդ իրավունքը ձեռք բերելու օրվանից: Սույն օրենքի 27-րդ հոդվածի 6-րդ մասի համաձայն պայմանագրային զինվորական ծառայության ընդունված զինծառայողն ատեստավորված է համարվում ուսումնական փուլի ավարտին հանձնվող քննությունների արդյունքների հիման վրա, եթե որպես պայմանագրային զինծառայող նշանակվում է ստացած զինվորական մասնագիտությանը համապատասխանող զինվորական պաշտոնի, որի դեպքում հավելավճարը հաշվարկվում է զինվորական պաշտոնի նշանակելու օրվանից: Հայաստանի Հանրապետության ռազմաուսումնական հաստատություն ավարտած և սույն օրենքով սահմանված կարգով սպայական պաշտոնի նշանակված սպայական կազմի զինծառայողն ատեստավորված է համարվում ռազմաուսումնական հաստատության ավարտական քննությունների արդյունքների հիման վրա, որի դեպքում հավելավճարը հաշվարկվում է զինվորական պաշտոնի նշանակելու օրվանից:»:

Այս առումով անհրաժեշտ է ընդգծել, որ ներկայումս գործող կարգավորումը, ըստ որի հավելավճար ստանալու իրավունք ձեռք բերելու դեպքում հավելավճարը հաշվարկվում է պաշտոնի նշանակման օրվանից, զինծառայողի համար հանդիսանում է բարելավող նորմ։

Այս կարգավորումից զինծառայողը ստանում է ավելի շուտ և լիարժեք ֆինանսական աջակցություն, որը խրախուսում է ծառայողական մոտիվացիան և պատասխանատվությունը, ինչպես նաև ամրապնդում սոցիալական արդարության սկզբունքը։

Ի տարբերություն դրա, Նախագծով առաջարկվող փոփոխությունը, ըստ որի հավելավճարը հաշվարկվում է միայն հավելավճար ստանալու իրավունքը ձեռք բերելու օրվանից, փաստացի սահմանափակում է այդ ֆինանսական աջակցությունը և կարող է դիտվել որպես արդեն գործող սոցիալական երաշխիքներից հետքայլ։ Այս փոփոխությունը նվազեցնում է զինծառայողի նյութական օգուտները ծառայության սկզբնական շրջանում, ինչը կարող է բացասաբար ազդել նրա պայմանագրային զինվորական ծառայության գրավչության վրա։

Այս համատեքստում կարևոր է ուշադրություն դարձնել նաև Նախագծի հիմնավորմանը, որտեղ նշվում է, որ «Պաշտպան հայրենյաց» ծրագրով պայմանագրային զինվորական ծառայություն անցնելու գրավչությունը մեծացնելու նպատակով անհրաժեշտություն է առաջացել ծրագրին ներգրավված զինծառայողներին ատեստավորված համարել ուսումնական փուլի ավարտին հանձնվող քննությունների արդյունքներով՝ ստացած զինվորական մասնագիտությանը համապատասխանող զինվորական պաշտոնի նշանակվելու դեպքում, ինչպես նաև ատեստավորված համարել ՀՀ ռազմաուսումնական հաստատություններ ավարտած և համապատասխան սպայական պաշտոնի նշանակված զինծառայողներին՝ ռազմաուսումնական հաստատության ավարտական քննությունների արդյունքների հիման վրա:

Հետևաբար, նույն տրամաբանությամբ՝ նույն նպատակը պետք է պահպանվի նաև առաջարկվող մյուս խմբերի համար, այլապես կառաջանա տրամաբանության խզում, երբ մի կողմից բարձրացվում է որոշ զինծառայողների գրավչությունը, իսկ մյուս կողմից՝ կրճատվում են հնարավորությունները այլ նույնական խմբերի համար, ովքեր նույնպես կարևոր են զինվորական ծառայության արդյունավետության և կայունության համար։

Ուստի, վերոգրյալով պայմանավորված առաջարկում ենք վերանայել նախատեսվող կարգավորումը։
	Չի ընդունվել

Ատեստավորման ընթացքի վերլուծության արդյունքներով Պաշտպանության նախարարությունը նպատակահարմար է գտնում համապատասխան հավելավճարի հաշվարկումն իրականացնել դրա իրավունքը ձեռք բերելու օրվանից:


	4. Նախագծի 5-րդ հոդվածով նախատեսված լրացումը առաջարկում ենք ձևակերպել առանձին մասի տեսքով, միաժամանակ անհասկանալի է, թե ինչով է պայմանավորված բացառապես երկու և հինգ տարի ժամկետներով կնքված պայմանագրերի առանձնացումը՝ որպես պատվովճարի իրավունք սահմանող հիմք։
	Չի ընդունվել

Կարգավորիչ նորմը վերաբերում է  օրենքի 63-րդ հոդվածի 4-րդ մասին, որի հիման վրա նպատակահարմար չէ այն սահմանել առանձին մասի տեսքով:

Հերթական պայմանագրերի կնքման ժամկետները նախատեսվել են «Պաշտպան հայրենյաց» ծրագրով պայմանագրային զինվորական ծառայության անցնողների համար ծառայությունը շարունակելու գրավչությունն ապահովելու նպատակով:

	2. Աշխատանքի և սոցիալական հարցերի նախարարություն
	30.09.2025թ.

	
	N ԱԹ/ԳԽ-2/27614-2025

	Դիտողություներ և առաջարկություններ չկան:
	Ընդունվել է ի գիտություն

	3. Ֆինանսների նախարարություն
	17.10.2025թ.

	
	N 01/11-4/22151-2025

	Ի պատասխան Ձեր սույն թվականի սեպտեմբերի 18-ի N ՊՆ/01/10960-2025 գրության՝ ՀՀ ֆինանսների նախարարությունն ուսումնասիրել է ««Զինվորական ծառայության և զինծառայողի կարգավիճակի մասին» օրենքում փոփոխություններ և լրացում կատարելու մասին» ՀՀ օրենքի նախագիծը (այսուհետ՝ Նախագիծ) և հայտնում է հետևյալը.

Նախագծին կից ներկայացված հիմնավորման (այսուհետ՝ Հիմնավորում) համաձայն՝ Նախագծի ընդունման անհրաժեշտությունը պայմանավորված է զինծառայողների պարտադիր ատեստավորման դեպքերի հստակեցման, «Պաշտպան հայրենյաց» ծրագրով ծառայություն անցնող զինծառայողների կողմից պայմանագրային զինվորական ծառայությունը շարունակելու գրավչությունն ապահովելու անհրաժեշտությամբ:

Նախագծով նախատեսվում է «Զինվորական ծառայության և զինծառայողի կարգավիճակի մասին» ՀՀ օրենքում կատարել հետևյալ փոփոխությունները.

1.
Ատեստավորման պարտադիր պահանջը սահմանել միայն պահեստազորից պայմանագրային ծառայության անցնելու, ենթասպայական կամ շարքային կազմից սպայական պաշտոնում նշանակվելու կամ ոչ մարտական պաշտոնից մարտական գործառույթներ ունեցող պաշտոն տեղափոխվելու դեպքում,
2.
ՀՀ ռազմաուսումնական հաստատություններ ավարտած սպաները և «Պաշտպան հայրենյաց» ծրագրի շրջանակում ուսումնական փուլն ավարտած զինծառայողները համարվելու են ատեստավորված՝ համապատասխան ավարտական քննությունների արդյունքների հիման վրա,
3.
«Պաշտպան հայրենյաց» ծրագրով առաջին հնգամյա պայմանագրի ժամկետը լրանալուց հետո հերթական պայմանագիր կնքած զինծառայողներին տրամադրվելու է պատվովճար՝ 2-ամյա պայմանագրի դեպքում 1.5 մլն դրամ, իսկ 5-ամյա պայմանագրի դեպքում՝ 5 մլն դրամ։

Հիմնավորման համաձայն՝ Օրենքի նախագծի ընդունման կապակցությամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում ու ծախսերում փոփոխություններ չեն նախատեսվում, քանի որ «Պաշտպան հայրենյաց» ծրագրով առաջին պայմանագրերը կնքվել են 2023թ. փետրվարին, դրանց 5-ամյա ժամկետն ավարտվում է 2028թ. փետրվարին և հնարավոր չէ կանխատեսել, թե քանի զինծառայող ցանկություն կհայտնի շարունակելու պայմանագրային զինվորական ծառայությունը 2 կամ 5 տարի պայմանագրային ժամկետով, որոնց արդյունքում էլ 2030 թվականին կամ 2033 թվականին կարիք կլինի հաշվարկել համապատասխան չափերով պատվովճար:

Կարծում ենք, որ գործող օրենսդրությամբ և իրավական ակտերով պայմանագրային զինծառայողներին նախատեսված սոցիալական երաշխիքների և աշխատանքի վարձատրության (այդ թվում՝ նաև ատեստավորման) մեխանիզմները պայմանագրային ծառայության գրավչության ապահովման տեսանկյունից բավարար են:

Հարկ ենք համարում նշել, որ «Պաշտպան հայրենյաց» ծրագրով ծառայությունը լրանալուց հետո նոր պայմանագիր կնքելու դեպքում պատվովճարի տրամադրման մեխանիզմի կիրառումը սոցիալական արդարության և աշխատանքի վարձատրության միասնական համակարգի ապահովման տեսանկյունից կարող է անհամաչափ և խնդրահարույց լինել:

Միաժամանակ, առաջարկվող փոփոխությունը 2030 թվականից սկսած՝ հանգեցնելու է ծախսերի ավելացման, որի ֆինանսական գնահատականը հնարավոր չէ ներկայացնել:

Հաշվի առնելով վերոգրյալը՝ առաջարկում ենք Նախագծից հանել «Պաշտպան հայրենյաց» ծրագրով առաջին հնգամյա պայմանագրի ժամկետը լրանալուց հետո հերթական պայմանագիր կնքած զինծառայողներին պատվովճար նախատեսող դրույթը:
	Ընդունվել է ի գիտություն
Պատվովճարը նախատեսվել է «Պաշտպան հայրենյաց» ծրագրով պայմանագրային զինվորական ծառայության անցնողների համար ծառայությունը շարունակելու գրավչությունն ապահովելու նպատակով:

	4. Ներքին գործերի նախարարություն
	26.09.2025թ.

	
	N 43/6/261325-25

	Դիտողություներ և առաջարկություններ չկան:
	Ընդունվել է ի գիտություն

	5. Ազգային անվտանգության ծառայություն
	01.10.2025թ.

	
	N 11/1241

	Դիտողություներ և առաջարկություններ չկան:
	Ընդունվել է ի գիտություն

	6. Վարչապետի աշխատակազմի պետաիրավական վարչություն
	25.11.2025թ.

	
	N 02/10.19/38278-2025

	Նախագծի 5-րդ հոդվածի համաձայն՝ շարքային և սպայական կազմերի պարտադիր ծառայության ընթացքում պայմանագրային զինվորական ծառայության ընդունված զինծառայողի հետ առաջին անգամ կնքված պայմանագրի ժամկետը լրանալու հիմքով երկու կամ հինգ տարի ժամկետով հերթական պայմանագիր կնքվելու դեպքում զինծառայողն օգտվելու է կնքված հերթական պայմանագրի ժամկետը լրանալու կամ կնքված հերթական պայմանագրի գործողության ընթացքում առողջական վիճակի պատճառով զինվորական ծառայության համար ոչ պիտանի ճանաչվելու հիմքով ժամկետից շուտ պայմանագրային զինվորական ծառայությունից արձակվելիս պատվովճար ստանալու իրավունքից: 

Ինքնին դեմ չլինելով պայմանագրային զինվորական ծառայությունը շարունակելու գրավչությունն ապահովելու մասով մոտիվացիոն մեխանիզմների ներդրմանը, այնուամենայնիվ, մեր գնահատմամբ, առաջարկվող ձևաչափի պայմաններում զուտ երկարաձգման կառուցակարգի հիման վրա նշված խումբ զինվորական ծառայողների մասով նման կարգավորման նախատեսման արդյունքում անհավասար պայմաններ են ստեղծվում ընդհանուր հիմունքներով պայմանագրային զինծառայություն անցնող այլ անձանց նկատմամբ:
	Ընդունվել է ի գիտություն
Քննարկվող կարգավիճակ ունեցող զինծառայողները հանդիսանում են սկզբնապես պարտադիր զինվորական ծառայության զորակոչված քաղաքացիներ, որոնք այնուհետև ընտրել են պայմանագրային զինվորական ծառայությունը՝ «Պաշտպան հայրենյաց» ծրագրի շրջանակներում: Առաջարկվող կարգավորման նպատակն է լրացուցիչ նյութական մոտիվացիա ստեղծել հիմնականում 24-25 տարեկան (18 տարեկանում պարտադիր զինվորական ծառայության զորակոչված և առնվազն 6-ամսյա ծառայությունից հետո պայմանագրային զինծառայության անցած) զինծառայողների համար՝ շարունակելու պայմանագրային զինվորական ծառայությունը՝ նրանց դիտարկելով որպես արհեստավարժ զինված ուժեր ունենալու՝ Կառավարության տեսլականի հիմնական կրողներ, որոնց փաստացի «աշխատանքային գործունեությունը» կապվում է  ՀՀ զինված ուժերում պայմանագրային զինվորական ծառայություն անցնելու հետ: Ընդ որում, առաջարկվող կարգավորման առաջընթաց տեսլականը նաև այն է, որ արդեն իսկ երկրորդ պայմանագրից հետո նշված զինծառայողների մեծամասնությունը կրկին կշարունակի զինվորական ծառայությունը՝ գրեթե 30-ամյա տարիքում ունենալով մինչև 10 տարվա զինվորական ծառայության ստաժ:


